
REPUBLIKA E KOSOVES 
REPUBLIKA KOSOVA - REPUBLIC OF KOSOVA 

GJYKATA THEMELORE NË PRISHTINË 
OSNOVNI SUD PRIŠTINA - BASIC COURT OF PRISTINA 

 
AD/GJTHPR/08/23 

Autoriteti Kompetent i Gjykatës Themelore në Prishtinë - Kryetarja e Gjykatës, Albina Shabani 

Rama, duke vendosur sipas ankesës së parashtruar nga pala B.G për inicim të procedurës 

disiplinore ndaj gjyqtares F.U-I, bazuar në dispozitën e Nenit 9, paragrafit 1 të Ligjit Nr.06/L-

057 Për Përgjegjësinë Disiplinore të Gjyqtarëve dhe Prokurorëve dhe nenit 7, paragrafit 1 dhe 

3 të Rregullores Nr.05/2019 Për Procedurën Disiplinore të Gjyqtarëve, me datë 05.06.2023 merr 

këtë: 

V E N D I M 

Refuzohet e pabazuar ankesa e ushtruar nga pala B.G ndaj gjyqtares F.U-I për shkak se nuk ka 

bazë të arsyeshme për inicim të procedurës disiplinore. 

A r s y e t i m 

Pala B.G me datë 10.05.2023 ka ushtruar ankesë disiplinore ndaj gjyqtares së Gjykatës 

Themelore në Prishtinë F.U-I tek Autoriteti Kompetent – Kryetarja e Gjykatës Themelore në 

Prishtinë. 

Me datë 24.05.2023 është njoftuar Këshilli Gjyqësor i Kosovës për pranimin e ankesës 

disiplinore të parashtruesit. 

Parashtruesi i ankesës B.G ka paraqitur ankesë disiplinore ndaj gjyqtares F.U-I për shkak të 

pretendimeve se seancën e datës 27.03.2023 në lëndën C.nr.3529/19 gjyqtarja e rastit nuk e ka 

ndërprerë procedurën gjyqësore edhe pse është kërkuar nga përfaqësuesja e të paditurit të dytë 

të ndërpritet procedura sipas nenit 278 par.2 të LPK-së për shkak se ndaj të paditurit të 

dytë/parashtruesi të ankesës është duke u zhvilluar procedura penale për veprën penale uzurpim 

i pronës ndërsa lënda penale gjendet në Gjykatën e Apelit. Ka shtuar se, pavarësisht kësaj 

kërkese që të ndërprehet procedura gjykata cakton seancën e radhës me datë 18.04.2023 me të 

cilën me aktvendim vendosë që të bëhet ekspertiza financiare për llogaritjen e vlerës reale të 

qirasë së lokalit i cili gjendet në Prishtinë në rrugën Xhorxh Bush. Ka theksuar se barra e provës 

në procedurë civile i takon paditësit dhe pavarësisht kësaj gjykata cakton ekspertizë sipas vlerës 

reale të tregut ndërsa në shkresa të lëndës me asnjë provë paditësi nuk ka arritur të siguroj 

kontratën për vlerën e qirasë. Më tej ka theksuar se që  ka neglizhencë të punës në këtë rast e 

tregon faktik se që nga seanca e datës 27.03.2023 gjyqtarja ka bërë shkelje procedurale dhe 

ligjore duke e anashkaluar ligjin dhe në vend se të merr Aktvendim për ndërprerje të procedurës 

derisa vendimi penal të bëhet i formës së prerë, gjyqtarja vazhdon me seanca dhe cakton 

ekspertizë në favor të paditësit. 

 

Në lidhje me pretendimet e parashtruesit të ankesës, gjyqtarja F.U-I ka deklaruar se lënda është 

duke u trajtuar ndërsa arsyetimin për mos ndërprerje të shqyrtimit gjyqësor do të jepen në 

aktgjykim. 

Autoriteti kompetent i Gjykatës Themelore në Prishtinë, pas shqyrtimit të shkresave të lëndës,  

pretendimeve ankimore dhe deklaratës së gjyqtares ka vlerësuar se nuk ka dyshim të arsyeshëm 

për inicim të procedurës disiplinore ndaj gjyqtares F.U-I lidhur me procedurën e zhvilluar në 

lëndën C.nr.3529/19 për të cilën parashtruesi është ankuar.  

Nga pretendimet e palës ankuese Autoriteti kompetent i kësaj Gjykate vlerëson se shkeljet e 

pretenduara disiplinore konsistojnë në: njëanshmëri të gjyqtares për shkak të mos ndërprerjes 

së procedurës gjyqësore derisa aktgjykimi në çështjen penale ndaj parashtruesit të merr formën 

e prerë. 

Sa i takon pretendimeve se gjyqtarja nuk e ka ndërprerë procedurën gjyqësore derisa aktgjykimi 

penal ndaj të paditurit/parashkruesit të ankesës B.G të merr formën e prerë, Autoriteti 

Kompetent i kësaj gjykate vë në pah se çështja e ndërprerjes ose jo të procedurës gjyqësore  

ndërlidhet me vendimmarrjen e gjyqtares dhe për mënyrën e vendosjes së çështjes, gjyqtarët 

veprojnë konform ligjit, në bazë të bindjes së lirë, pa asnjë presion apo ndikim nga kushdo qoftë, 

bazuar në provat/shkresat e lëndës, të thënat e palëve në procedurë si dhe legjislacionit në fuqi. 

Gjithashtu, Autoriteti Kompetent i kësaj gjykate vlerëson se për aplikimin e gabuar të së drejtës 

materiale apo procedurale nga ana e gjyqtarit/ve gjatë punës së tyre, mund të jetë shkak për 

ushtrimin mjeteve të rregullta apo të jashtëzakonshme në gjykatat e instancave më të larta nga 

pala e pakënaqur qoftë ndaj aktvendimit ndaj të cilit lejohet ankesa qoftë ndaj aktgjykimit, por 

nuk mund të konsiderohet shkelje disiplinore.  

Andaj, Autoriteti Kompetent i Gjykatës Themelore në Prishtinë lidhur me ankesën e ushtruar, 

bazuar në të dhënat e përshkruara më lartë, vlerësoj se nuk ka bazë të arsyeshme të besoj se 

gjyqtarja  F.U-I ka kryer shkelje disiplinore, për t’i parashtruar Këshillit Gjyqësor të Kosovës 

kërkesë për fillimin e hetimeve disiplinore. 

Nga të cekurat më lartë, në bazë të nenit 7, paragrafi 3, të Rregullores Nr.05/2019, u vendos si 

në dispozitiv të këtij vendimi. 

GJYKATA THEMELORE NË PRISHTINË 

AD/GJTHPR/08/23, me datë 05.06.2023 

                                                                             Albina Shabani Rama 

 

                                                                                                   ________________ 

Kryetare e Gjykatës Themelore në Prishtinë 


